
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Zamonaviy badiiy nasrda bugungi kunda mualliflarning qadimgi mifologiyaga qiziqishi 

tobora ortib bormoqda. Qadimgi Yunonistonning “Yangi va eski avlodlar oʻrtasidagi kurash, 

Olimpiya dunyosining goʻzalligi, uygʻunligi va tartibini” aks ettiruvchi afsonalari koʻplab 

yozuvchilarning cheksiz ilhom manbai boʻlib, ularning talqinining mutlaqo boshqacha 

proeksiyasini yaratadi. 

Yozuvchilarning mifologik elementlarga murojaatini qadimgi davrlardan boshlab jahon 

adabiyoti tarixi davomida oʻrganish mumkin. 

Afsonalar shaklini tavsiflovchi tushunchalar koʻpincha noaniqlik va subyektivlik bilan 

ajralib turadi, bu zamonaviy yozuvchiga badiiy mifologizm usullaridan foydalanishga imkon 

beradi, ularni hayratlanarli darajada aralashtirib, birlashtiradi. Biroq, ushbu masalani oʻrganishda 

hali ham badiiy mifologizmning maʼnosini aniq aniqlash muammosi mavjud, mifologiya 

mohiyatini anglashning nazariy asoslari yaxlitlik va birlikka ega emas. Mifologiyaning yagona 

nazariyasini yaratish uchun bir qator ilmiy va falsafiy muammolarni hal qilish talab etiladi. 

Asarda turli xil tabiiy mavjudotlar va qahramonlarning eslatilishi oʻziga xos, ammo ustun 

emas, balki badiiy mifologizmdan foydalanishning muhim belgisidir, chunki bu holda biz faqat 

tasvirlar va ismlar haqida gapirishimiz mumkin, shuningdek, mifologik deb hisoblanishi mumkin 

boʻlgan motivlar soni juda keng boʻladi va adabiyotda badiiy mifologizmni aniqlash imkonsiz 

boʻladi. 

N.G.Chernishevskiy fors-tojik adabiyotining buyuk klassigi Abulqosim Firdavsiy haqida 

shunday deydi: “Firdavsiyning ajoyib ijodi “Shohnoma” xalq qoʻshiqlari yigʻindisi va ularni 

qaytadan ishlashdir. Unda shunday goʻzal narsalar borki, unday goʻzal narsalar “Iliada” va 

“Odisseya”da ham topilmaydi”. N.G.Chernishevskiyning fikriga binoan bunday muvaffaqiyatning 

siri “Shohnoma”ning xalq sheʼriyatiga, xalq qoʻshiqlariga yaqinligi va uning tom maʼnosi bilan 

xalqchilligidadir. Agar biz Firdavsiyning Navoiyga koʻrsatgan taʼsirini va Navoiyning Firdavsiyga 

boʻlgan buyuk hurmatini nazarga olsak, N.G.Chernishevskiyning Firdavsiy ijodiga bergan bahosi 

Alisher Navoiy ijodiga ham bevosita tegishli ekanligi maʼlum boʻladi[8,6]. 

Yuksak insonparvarlik gʻoyalarini oʻzida mujassamlashtirgan xalq ogʻzaki ijodi 

unsurlarining badiiy talqini Roʻdakiy, Firdavsiy, Nosir Xisrav, Nizomiy Ganjaviy, Xayom, Jaloliddin 

Balxiy, Xoja Hofiz, Saʼdiy, Kamoli Xoʻjandiy, Ubayd Zokoniy, Jomiy, Vosifiy, Mushfiqiy, Hiloliy, Bedil, 

Sayido, Savdo, Shohin, Ahmadi Donish kabi klassik fors-tojik adabiyotining yirik vakillari asarlari 

folklorning yozma adabiyotga koʻrsatgan ijodiy va ijobiy taʼsirining yorqin misolidir.  

Shoir muayyan zamon va makonda yashaydi, ijod qiladi. Uning tafakkuri, dunyoqarashi va 

badiiy ijodida madaniy, ijtimoiy-siyosiy muhitning oʻziga xos xususiyatlari muhim oʻrin tutishi 

tabiiy. Har bir davr adabiyoti oʻzining siyosiy-ijtimoiy voqealari bilan chambarchas bogʻliq boʻlib, 

uning taraqqiyoti, evolyutsiyasi ana shu omillar taʼsirida sodir boʻladi. Shu nuqtai nazardan 

qaralganda, Farzona sheʼri ustozi Loiqning, Loiq sheʼri oʻzining ustozi Tursunzoda sheʼrlaridan 

farq qiladi. Mustaqillikdan oldingi davr adiblari ogʻzaki adabiyot unsurlari, ayniqsa, mifologik, 

diniy va xalq eʼtiqodlaridan oʻsha davrdagi hukmron mafkura talablaridan kelib chiqib, 

foydalanishga majbur edilar[1,15-30]. Shu bois “Ayniy, Lohutiy, Payrav, Habib Yusufiy, 

Tursunzoda va boshqalarning maktabidan taʼlim olgan shoirlar sheʼriyatida bu yoʻnalish (diniy. 

M.M) kuzatilmaydi”[2,189]. 

Bizningcha, mustaqillikdan oldingi davr sheʼrlarida xalq madaniyati unsurlari aks 

etishining oʻziga xos jihatlari qoʻyidagilarda namoyon boʻladi: 

1. Diniy mavzularda sheʼrlar yozish, diniy mazmun va obrazlarni zamonaviy tojik 

sheʼriyatiga kiritish tendensiyasi oʻtgan asrning 90-yillarida boshlangan[3,158]. Mustaqillikkacha 

boʻlgan sheʼriyatda ustoz Loiqning “Ba modaram”, “Dar shabi baron” kabi baʼzi sheʼrlari hisobga 

olinmaganda, diniy eʼtiqodning badiiy talqini, islomiy soʻzlarning qoʻllanishi deyarli kuzatilmaydi. 

2. Xalq eʼtiqodi, urf-odatlari, toʻy va motam marosimlari ham hukmron mafkura nuqtai 

nazaridan “eski” va “zamonaviy”, “inqilobiy” va “demokratik” deb guruhlarga boʻlingan va sheʼrda 

shu nuqtai nazardan qoʻllangan.  

3. Navroʻz, bahor, yangi yil va boshqa bayram-u marosimlarga bagʻishlangan sheʼrlarda 

badiiy soʻz sanʼatlaridan foydalanish kam koʻzatiladi va asosan nazmiy shaklda yozilgan madh va 

tabriklardan iborat. 

4. Doʻstlik, vatanparvarlik, mehnatsevarlik, odob-axloq mazmunidagi xalq maqol va 

matallari koʻp uchraydi. Biroq xalq hikmatlaridan ham foydalanishda oʻsha davr mafkurasining 

taʼsiri yaqqol seziladi. Masalan: 

Аз ахгари инқилоби мо сӯхт,  

Дунёи ситамгарон чу хошок.  

Афсус махӯр, ки сӯхт олам,  

Баргӯй, ки “Хас каму ҷаҳон пок”. (Айнӣ)[1,91] (Mazmuni: Bizning inqilobimiz 

olovida zolimlar dunyosi xas-xashak kabi kuydi, dunyo yonayotganidan afsuslanma va “Xas kamu 

jahon pok!” degin.) 

Yoki: 

Душмани камбағалон боз ба пеш омадааст,  

Гург ин мартаба дар ҷомаи меш омадааст. (Лоҳутӣ)[1,91] (Mazmuni: 

kambagʻallar dushmani bu gal “qoʻy libosidagi boʻridek” kelyapti.) 

Biz oʻsha davr sheʼriyati zamonning mutlaq hukmdorining mustabid tizimi taʼsirida 

milliylikdan, oʻziga xoslikdan butkul xoli boʻlgan degan fikrdan mutlaqo yiroqmiz. Milliy ruh, etnik 

xususiyatlar ustod Mirzo Tursunzoda sheʼrlarida sezilarli daraja oʻz ifodasini topgan. Masalan: 

Аллагӯён тифлро хобондаӣ, 

То саҳар гаҳворааш ҷунбондаӣ.[5,70] (Mazmuni: Tonggacha alla aytib, chaqaloq 

beshigini tebratding.) 

Oʻtgan asrning 80-yillaridan boshlab M.Qanoat, Loiq Sherali, B.Sobir, Gulruxsor, Gulnazar, 

A.Hakim, D.Najot, Farzona, Siyovush, Surush, Ozar va boshqa shoirlarning saʼy-harakatlari bilan 

tojik sheʼriyatig mazmun-mundarijasi va badiiyligi yuksaldi. Yetmish yildan ortiq vaqt oraligʻida 

milliy uygʻonish, falsafa, irfon, oʻzlikni anglash, ajdodlar tili, tarixi, dini va madaniyatiga hurmat, 

badiiy tafakkur va tasavvur zamonaviy tojik sheʼriyatida, ayniqsa, Farzona Xoʻjandiy ijodida 

yanada jonlandi. Bu fikrni tasdiqlash uchun Farzona Xoʻjandiyning talmeh sanʼatidan (Prometey, 

Buddo, Muso, Mitro, Mustafo) foydalanib, oʻzining ezgu maqsadini, milliy va umumbashariy 

qadriyatlar uygʻunligini nihoyatda taʼsirchan, betakror tarzda ifodalagan “Qafasdagi ozodlik” 

sheʼridan dalil keltirish mumkin: 

Nechun men ishq deyman? 

Chunki ishq jismi ozod 

Zamon, makon, din-u mazhab panjaralaridan. 

Ishq zangimas, farangimas, xurosonlimas, 

Ozod-yapon ashyosini tagʻmalaridan. 

Prometey olovi ham, Mitra jilosi, 

Iso xochi, ham Buddaning nilufari – ishq.  

Ishq – Musoning kaftidagi umrboqiy nur, 

Ishq – Mustafo meʼrojidir, bari, bari – ishq. 

Ishq – eng tugal xulosasi maʼrifatlarning, 

Anglab yetgin, 

Ishq – Xudoga birikkan qasam. 

Shunday ekan, balandroq boʻl uzingdan, zero, 

Ishq oʻladi chumoliga ozor bersang ham [6,7].  

Xalqimizning mifologik tasavvurlari negizida shakllangan epik motivlar va obrazlardan 

ijodiy foydalanish Farzona ijodida davom etmoqda. Shoira she'rlarida qoʻllangan mifologizmlarni 

quyidagicha tasniflash mumkin: 

1. Qadimgi oriyoyi qavmlar, jumladan, tojik mifologizmlari. Oriyoyi miflarning ham asosiy 

mazmun-mohiyatini ezgulik (Zardusht, Hurmuzd, Farishta va ...) va yovuzlik (Axriman, Shayton, 

Iblis va...) oʻrtasidagi murosasiz kurash tashkil etadi. Ushbu azaliy va abadiy antogonizm 

(murosasiz ziddiyat) Farzona sheʼrlarining asosiy mavzularidan sanaladi. “Milliy qadimiy 

miflarda Zahhok boshidanoq nurga – ezgulikka dushman, zulmatning – yovuzlikning homiysi 

boʻlgan” [4,23]. Farzona sheʼrlarida koʻp uchraydigan “subh” (tong), “xurshed” (quyosh), “nur” 

soʻzlari va ularning sinonimlari koʻp hollarda yorugʻlik, ezgulik va poklik timsoliga (ahuroi) 

aylanib, yovuzlik va zulmat timsoli – Ahreman va Zahhokka qarshi qoʻyiladi. Quyidagi baytda 

Farzona oʻz davrining ijtimoiy muammolarini ezgulik tivsoli – Faridun va yovuzlik obrazi – Zahhok 

asosida yuksak badiiyat bilan taʼsirchan ifodalaydi: 

Faridun toʻqmogʻi yangligʻ yoʻqlikka 

Uloqqanda quyosh, 

Zulmat Zahhoki 

Chaldi gʻalabaning nogʻorasini. 

Ey, tun, ey gazanda zulmat, men bukun 

Yulduzsizdan koʻra yulduzsizroqman... 

Iymon goʻri uzra nagʻora qoqing, 

Oʻynaylik, 

Ey, shayton merosxoʻrlari! [6,98]. 

“Sarvi Kishmar” sheʼrini shoir Zardushtning afsonaviy Kishmar sarvi daraxti va oshiq yigit 

– Shahriyor asosida yaratilgan qiziqarli va ibratli hikoyasidir: 

Ба нахлаш Сарви Кишмар ном бинҳод, 

Ба саври қудсии боғи биҳиштӣ. 

Ба он сарве, ки чун “Занд”-у “Авасто” 

Бувад эҷоди халқи зардуҳуштӣ..[7,94]. (Mazmuni: “Zand” va “Avesto” kabi Zardusht 

xalqi ijodi boʻlgan daraxtiga “Sarvi Kishmar” deb nom quydi) 

Farzona sheʼrlarida Jamshid, Faridun, Rustam, Raxsh, Siyovush kabi mif va afsonalarga xos 

obrazlar yangicha ijodiy talqinda gavdalanadi.  

2. Diniy eʼtiqodlar bilan bogʻliq mifologik va tarixiy siymolar. Odam Ato va Momo Havo 

sheʼriy timsollar, badiiy tasvirning eng koʻp ishlatiladigan obrazlaridan hisoblanadi. Biroq, 

fikrimizcha, quyidagi misralarda ifodalangan shoirona tafakkurning analogi tojik sheʼriyatida bu 

tarzda uchramaydi: 

Бияндешам, кӣ буд он ки Худоро бештар ранҷонд, 

Гунаҳкории Одам ё гуноҳомӯзии Ҳавво... [3,119] (Mazmuni: Xudoni kim koʻproq 

ranjitdi: Odam Atoning gunohkorligi yo Havoning gunoh qilishga oʻrgatishimi?) 

3. Barhayot tarixiy, ilmiy va adabiy siymolar Farzona sheʼriyatining badiiy va gʻoyaviy 

saviyasini yuksaltiradi, oʻquvchini ezgulik va yaratuvchanlik sari chorlaydi:    

Исои башоратовари фардо бош, 

Синои саломатовари дунё бош [7,371]. (Mazmuni: Erataning bashorat keltiruvchi 

Isosi, dunyoning salomatlik keltiruvchi Sinosi boʻl.) 

Дар ин ҷамоаи беишқҳо намеғунҷам, 

Ба дашт меравам охир чу вориси Маҷнун[3,259]. (Mazmuni: Bu ishqsizlar jamoasiga 

sigʻmayin, Majnun misoli sahroga ketarmyen.) 

Айби нодилбариям буд, ки Ширин нашудам, 

Навтавонистамат, эй хоҷа, ки Фарҳод кунам [7,123]. (Mazmuni: Dilbar 

boʻlmaganim aybi bilan Shirin boʻlolmadim, ey xojam, kechirgil, seni Farhod qilolmadim.) 

Farzona sheʼrlari mifologik diniy obrazlarning koʻpligi bilan ajralib turadi. Birgina ikki 

jilddan iborat “Hama gul, hama tarona” sheʼrlar toʻplamida Zardusht – 12, Hormuzd – 8, Axuro 

(ahuroi) – 35, farishta – 38, Iso – 28 (Isi, Iso, Maseho shakllarida) Maryam – 22, Ahriman – 4, 

Zahhok – 5, shayton – 19, Iblis – 4 va subh (tong) – 576, xurshed (quyosh) – 405, nur – 194 kabi 

soʻzlar koʻproq majoziy maʼnolarda ishlatilgan. Milliy, madaniy, tarixiy miflar zaminida 

sheʼrlarining badiiy-gʻoyaviy saviyasini oshira olgani, irfoniy ishq va ezgulik qudrati, uning 

ahamiyati, axloqiy-psixologik jihatlari eʼtiborga olingani bilan ahamiyatlidir. 

Xulosa qilib aytganda, mifologiya qadimgi odamlarning yerdagi hayotning paydo boʻlishini, 

inson kuchsiz boʻlgan tabiiy hodisalarning sabablarini tushuntirishga urinishi sifatida paydo 

boʻlgan. Afsonalar badiiy adabiyotda simvolistlar tomonidan ramzlarni yaratish vositasi sifatida 

ishlatiladi. Afsona yordamida asarda baʼzi qoʻshimcha gʻoyalarni ifodalash mumkin boʻladi. Afsona 

adabiy materialni umumlashtirish vositasidir. Baʼzi hollarda simvolistlar badiiy uslub sifatida 

afsonaga murojaat qilishadi. Mif misolning maʼnolariga boy vizual rolini oʻynaydi. Afsonaviy tasvir 

biror narsani anglatmaydi, bu “narsa”, ramz esa belgini, biror narsani chuqur maʼnosini anglatadi. 

Bu ramzning shartli tabiati uni afsonadan ajratib turadi. Ramzning mafkuraviy-majoziy tomoni 

tasvirlangan obyektivlik bilan faqat maʼno bilan bogʻliq va mazmunan chambarchas bogʻliq emas. 

Mifda koʻrsatilgan haqiqat badiiy adabiyotda abstrakt tushunchani moddiy jihatdan namoyon 

qilishda asosiy vosita sifatida foydalaniladi. 

Aytish joizki, Farzona badiiy ijod anʼanalariga sodiqlikda ham, novatorlik yoʻnalishida ham 

zamondosh ijodkorlaridan farq qiladi. U xalq madaniyati mazmun-mohiyatini, xalq tilining sir-

sinoatini chuqur oʻzlashtirgani bois, sheʼrlarida badiiy adabiyot uchun eng qadimiy, lekin barcha 

davr-zamonlarda muhim sanalgan ijtimoiy, axloqiy, falsafiy, ishq-muhabbat kabi mavzular haqida 

bugungi zamon ruhiga hamohang tarzda, shaxs va jamiyatning yutuq va kamchiliklari, quvonch-u 

qaygʻulari bilan yashayotgan mutafakkir, hassos va isteʼdodli ijodkor pozitsiyasidan fikr yuritadi, 

tuygʻu va kechinmalarini ifodalashda xalq madaniyati unsurlaridan innovatsion tarzda 

foydalanadi.  

Qadimgi mifologiyaning mazmuni bilan tanishish nafaqat dunyoqarashni kengaytiradi, 

balki oʻquvchiga badiiy va estetik zavq bagʻishlaydi. 

